
PRIMMO








A criature no lo fà vasare

Ca pò non parla, ed a lo pegnatiello

Fa che veva, ca priesto sa parlare,

E se fosse no poco vavosiello

Da quarche schiavo è tu lo fà vasare.

E faccia mpumma à quarche capaniello,

Chello che l'è mprommiso falle havere

Se no sempre lo vide pò cadere.



Voleva dire chiù, ma se sosio

Chell'auta, e disse, e tu che non saie l'uso

De li nzorate, siente che dico io,

Se filanno mogliereta lo fuso

Le cade, e tu lo piglia figlio mio;

Mozzecale la coda ca si scruso

Da chello che da tutto eie temuto

Zoè ca mai non te farà cornuto.



Hora bona pozzessere, respose

Renza, madamma sogra che decite

No besogna co mico chesse cose

Ca sapite chi songo, e vederrite

Tutte l‘opere meie fare norose. 

E sempre maie de me ve laudarite, 

Lo creo (disse essa) ma buono è penzare

Chello che po de facele accascare.



Stà zitto mamma (respose lo zito)

Ca se quarch’uno adocchia mente schitto

Le cacciarraggio n’uocchio co sto dito, 

No bene mio chesto non sia pe ditto, 

Tanno (respose Renza a lo marito)

E la mamma non singhe beneditto, 

se si geluso è faie no sbarione

Ca vaie de zeppe e pesole mpresone.

